
ОҚЫТУДЫ ИНТЕРАКТИВТІ  ЖҮЙЕЛЕР АРҚЫЛЫ ҰЙЫМДАСТЫРУДЫҢ ДИДАКТИКАЛЫҚ НЕГІЗІ

ХХ ғасырдың соңынан бастау алған жаһандық ғылыми революция ғылымға да, қоғамға да, өнеркәсіп пен өндіріске де орасан зор өзгерістерге әкелді. Ғылымның әлеуметтік өмірге енуі, адам өмірінің барлық саласын компьютерлендіру, электрлендіру, ақпараттандыру процестерінің қамтуы, қоғамда интеллектуалды-гуманистік қайта құрулардың орын алуы білім беру саласына да радикалды түрлендірулер енгізуді талап етті [1, 98].
Баршамыз ХХІ ғасырдың Біріккен ұлттар ұйымы шешімімен ақпараттандыру ғасыры деп жарияланғандығынан хабардармыз. Қоғамның әрбір саласын ақпараттандыру, автоматтандыру, жаңа технологиялармен қамтамасыз ету – заман талабы. Ендеше жаңа ақпараттық технологиялардың еліміздің экономика, саясат, білім беру, мәдениет салаларына енуі мемлекетіміздің әлемдік талаптарға сай ілгері ұмтылуының құралы және асқақтай түсуінің кепілі. Ақпараттық қоғамның қалыптасуы мен оның дамуы телекоммуникация, Интернет желісі, спутниктік жүйелер, тікелей сандық теле және радио хабар тарату, шұғыл түрдегі корпоративтік және кең жолақты байланыс, навигация сынды заманауй технологияларсыз мүмкін емес. Ал қазіргі және келешектегі қоғамның негізін қалау, өркениетке бастау білімді де білікті жас мамандардың қолында. Мұны елбасымыз да талай рет атап өткен болатын. 
Мәдениетті, өнегелі және бәсекеге қабілетті жастар тәрбиелеу, заман талабына сай жоғары білімді мамандар даярлау - жоғарғы оқу орындары қызметінің басты мақсаты.  Жоғары оқу орындары мамандарымызға білім беріп, біліктілігін жоғарылатып, іскерлікке дағдыландырып қана қоймайды, жастарды жан-жақты дамыған жеке тұлға ретінде қалыптастырады. Өскелең ұрпақты дәл осындай азамат етіп тәрбиелеу үшін оқу үрдісіне көптеген өзгерістер мен жаңалықтар енгізілуде. Бұл өзгерістер мен жаңалықтарды жүзеге асырушылар - ұстаздар қауымы. Ал бұл ұстаздардың өз ісіне асқан жауапкершілікпен,  ізденіспен қарап, білім беру саласындағы жаңалықтарды еркін меңгере отырып, әлемдік білім кеңістігіне енуіне батыл қадам жасай алатындай болуды талап етуде. Талапқа сай білім беру оқытушылардың оқытудың жаңа технологияларын меңгеру және оларды оқу процесін тиімді етіп ұйымдастыруда қолдану қажеттілігі туындатып отыр. 
Елібасымыз Н.Ә.Назарбаев 2014 жылдың 17 қаңтарындағы «Қазақстан жолы – 2050: Бір мақсат, бір мүдде, бір болашақ» атты Қазақстан халқына Жолдауында барлық дамыған елдердегідей сапалы бірегей білім беру жүйесін құру үшін білім берудің барлық буынының сапасын жақсартуда бізді ауқымды жұмыс күтіп тұрғандығын айтқан болатын [2]. 


Олай
болса, білім беру жүйесін жаһан кеңістігіне сай бейімдеу, біліктілікті шыңдаудың сапасын арттыру, білім берудің ғылыми-әдістемелік жүйесіне жаңалықтар енгізу, оқу әдістемелерінің жаңа түрілерін қазіргі қоғамның сұранысы бойынша қалыптастыру, білім беру жүйесіне енгізіліп жатқан жаңашылдықтарды саралау, үздіксіз білім беруді қаматамасыз ету және оның ролін арттыру – осы аталғандардың барлығы қазіргі педогогика ғылымының және педагог мамандардың өзекті проблемалары. 


Білім беруді ақпараттандыру - білім беруші мен білім алушы қызметінің интеллектуалдандырылу процесі, яғни адамның жаңа интеллектуалды ортаға түсуі ретінде қарастыралады. Білім беру саласына заманауй ақпараттық технологияларды бейімдеу және оларды қолдану бойынша мәселелер ресейлік және шетелдік Я.А.Ваграменко, Т.П.Воронина, В.П. Кашицин, А.А.Кузнецов, М.П. Лапчик, Д.А. Ловцов, Е.И. Машбиц, О.П. Молчанова, Е.Н. Пасхин,      И.В. Роберт, А.Я. Савельев, Е.К. Хеннер және т.б. ғалымдардың назарына ілігіп, осы сала бойынша еңбектерінің жарыққа шығуына түрткі болды. Еліміздің Б.Баймұханов, Г.Қ.Нұрғалиева, С.Е.Чакликова,  Е.Ы.Бидайбеков,  Д.М.Жүсібалиева,  Ж.А.Қараев, Ш.Х.Құрманалина, Е.А.Набиев, Ж.К.Нұрбекова, С.С.Үсенов, А.І.Тәжіғұлова сынды ғалымдары білім беру процесіне ақпараттық-қатынастық технологияларды ендіру мәселелерін зерттеген болатын [3, 12б.].

Ақпараттық технологиялардың оқыту процесін белсенді етудегі, оқытудың ғылыми негізін, көрнекілігін және қолжетімділігін арттырудағы, оқытудың индивидуалдылығын, бейінділігін және интерактивтілігін қамтамасыз етудегі бірегей дидактикалық мүмкіндіктердің  ашылуы, осы саланың егжей-тегжейлі зерттелуіне негіз болды. Көптеген теориялық және эксперименттік зерттеулерде заманауй ақпараттық технология құралдары мен толықтай компьютерлендірілген курстардың кешенді түрде қолданылуының тиімділігінің жоғары екендігі дәлелденуде.

ХХ ғасырдың басында-ақ педагогика және психология ғалымдары білім алушылардың білім алу қызметін белсенді ету үшін оқытудың жаңа тәсілдерін өңдеу қажет екенін анықтаған болатын. Бұл мәселе қазіргі уақытта да өзекті болып қалуда. Белсенді әдіс-тәсілдер проблемалы және дамыта оқытуды жүзеге асырудың негізі болып табылады. Олар білім алушылардың алған білімдерін жалпылау, ойларын еркін жеткізу, оқу материалынан негізгісін ерекшелеу сияқты қабілеттерінің дамуына септігін тигізеді. Белсенді әдіс-тәсілдерді жоғары оқу орындарында қолдану біліктілігі жоғары мамандарды даярлаудың қажетті шарты және ол білім алушылардың білім, білік, дағдыларын қалыптастырып қана қоймай, оларды белсенді оқу-танымдық қызметке араластырады [4, 21б.]. Оқытудың белсенді тәсілдері оқытушының дайын білімді баяндауы арқылы емес, білім алушылардың білімді белсенді танымдық іс-әрекетінің нәтижесінде алуын меңзейді [5, 69б.]. 

Ал енді  «интербелсенді» немесе «интерактивті» әдіс-тәсілдерге  келетін болсақ, оқытудың бұл түрі өзара әрекеттесуді, яғни білім алушылардың оқытушымен ғана емес, сонымен қатар өзара әрекеттесуін қамтамасыз етеді. 

Бүгінгі күнгі оқу процесін әртүрлі оқу пәндерін оқытуда кең қолданысқа ие болған заманауй ақпараттық-қатынастық технологияларсыз жүзеге асыру мүмкін емес. Интерактивті әдіс-тәсілдерінің жаңа ақпараттық-қатынастық технологиялармен сабақтасуы нәтижесінде заманауй оқыту құралдары, интерактивті оқыту жүйелері өңделіп, оқу процесіне пайдаланылуда. 

Интерактивті ақпараттық-оқыту жүйелерін  өңдеу және оны жоғары мектепте қолдану  жоғары оқу орындарын ақпараттандыруды жүзеге асырушы негізгі компонент болып табылады. Жоғары оқу орындарындағы ақпараттандырудың мақсаты – оқу және ғылыми процестерге жаңа ақпараттық технологияларды, мультимедиа және телекоммуникация құралдарын енгізу арқылы мамандарды даярлаудың сапасын жоғарылату. 
Ақпараттық технологияны оқу процесінде пайдалану қолданбалы информатика мүмкіндіктерін игеруді талап етеді. Осыған орай, интерактивті  ақпараттық оқыту жүйелерін өңдеу және қолдану келесідей міндеттерді алға тартады:
· мультимедиа құралдарының негізінде бағдарламалық оқыту жүйелерін өңдеу;

· аталған оқыту жүйелерін оқу процесіне бейімдеу;
· деректер қоры мен білімдер қорын құру;

· оқытушыларды даярлау және қайта даярлаудан өткізу. 
Техникалық оқу құралдарының оқу процесінде белсенді түрде қолданылуына қарамастан, олар көмекші дидактикалық құрал болып қала береді. Оқытушының білім алушымен қарым-қатынасы ақпарат берудің негізін құрайды, оның негізгі ерекшелігі жедел түрде кері байланысының болуында. 
Интерактивті оқыту жүйелері дидактикалық циклдың танымдық міндеттердің қойылуы, оқу материалының мазмұнын көрсету, алған білімдерді қолдану (жеке тапсырмаларды орындау арқылы ғылыми білімді қалыптастыру), кері байланысты жүзеге асыру (студенттардің алған білімдерін тексеру),   білім алу процесі бойынша  бағыт-бағдар беру (пән бойынша білімін тереңдету үшін қосымша әдебиеттер оқу) сияқты   барлық кезеңдерін қамтыған жағдайда ғана сапалы әрі тиімді болмақ. 


Интерактивті оқыту жүйелері дәстүрлі дидактиканың келесідей талаптарын қанағаттандыруы керек:

1) оның құрамында нақты бір курсты оқытуға арналған барлық қажетті әдістемелік материалдар болуы керек;

2) оқу жұмыстарының әр түрін (ағымдық бақылау арқылы оқыту, өз бетімен оқу, өзін-өзі тексеру, ақпаратты-анықтамалық қызмет, көмек көрсету);

3) білімді бақылау барысында білім алушының қате әрекеттері туралы диагностикалық хабарламалар беріп отыру;

4) әрбір білім алушыға қатысты оқыту және бақылау процесі бойынша статистикалық мәліметтерді сақтау және беру [6, 2-7б.].


Оқу-танымдық тапсырмалар - интерактивті оқыту жүйелерінің танымдық ядросы, ал педагог пен білім алушылардың өзара әрекеттесігі оның әдістемелік негізі болып табылады. Кез келген интерактивті бағдарламалардың негізін әртүрлі бағыттағы интерактивті жаттығулар мен тапсырмалар құрайды. Интерактивті бағдарлама үшін кері байланыстың болуы міндетті. Яғни баңдарлама білім алушының әрбір әрекетіне қандайда бір жауап қайтаруы керек. Ол қолданушының әрекетін бағалау, қандайда бір ой салу, кеңес беру және ұсыныс жасау арқылы білім алушымен өзіндік оқу «сұхбатын» жүзеге асырады. Сонымен қатар интерактивті технологиялар білім алушылардың оқу материалын меңгерудің сапасын бақылаудың әртүрлі формаларын (ағымдық, қорытынды) жүзеге асыруда да табысты түрде қолданылады. 

Дәстүрлі оқуты әдістеріне қарағанда интерактивті технологиялардың бірталай артықшылықтары бар. Интерактивті оқыту жүйелері білім алушының оқу материалдарын тиімді түрде меңгерілуіне мүмкіндік береді. Интерактивті технологияларды бақылауды жүзеге асыру мақсатында қолдану тақырыптар бойынша сұрақтардың электронды қорын құрып, нұсқалардың қайталану мүмкіндігін жояды. Осылайша, бұл процесті тиянақты және сапалы етеді. 

Интерактивті оқыту жүйесінде жұмыс істеуді тиімді етуде бастапқы, ағымдағы және соңғы  мәліметерді, өңдеудің аралық нәтижелерін адамның көру қабілетіне бейім етіп визулизациялау әдісі ерекше маңызды.  Интерактивті оқыту жүйелерінің интерфейс элеменеттері ыңғайлы және көзге көрінетін болуы керек, алайда негізгі мазмұнынмен танысуда бөгет жасамауы керек. Интерактивті технологияларды жоғарғы оқу орындарындағы білім беру процесіне енгізу бірнеше бағытта өрбуде. Бірінші бағыт интерактивті технологияларды оқу процесіне білім алушылардың өз бетімен жұмысын (әсіресе сыныптан тыс) ұйымдастыру және оны қарқынды ету мақсатына бағытталған. Екінші бағыт интерактивті технологиялардың мүмкіндіктерін қашықтықтан оқыту формасында қолдануды меңзейді. Үшінші бағыт интерактивті технологияларды білім берудегі оқыту процеснің мазмұнын оның әдістемелік қорын жаңарту және жетілдіру, жаңа прогрессивті әдістемелерді құру және оны енгізу арқылы  тиімді түрде өзгерту үшін қолданумен байланысты. Соңғы екі бағыттың бірігуі нәтижесінде пәндердің электронды-әдістемелік кешендері жасалып, олар күндізгі және қашықтықтан  оқыту формаларында қолданылуда. 

Осылайша, интерактивті технологиялардың дидактикалық әлеуетінің зор екені күмән келтірмейді, алайда ең жетілдірілген және жаңа интерактивті технологиялардың өзі оқытушының орнын баса аламайды. Олар тек оқу процесін тиімді және қарқынды етудің құралы қызметін атқарады. Оқу процесін табысты түрде ұйымдастыру әртүрлі типті интерактивті бағдарламалардың қажетті кешенінің болуы, қолданылатын оқыту бағдарламаларының білім беру сапасы, оқытушының әртүрлі типті бағдарламаларды оқу процесіне интеграциялау әдісін меңгеруі сияқты көптеген факторларға тәуелді.

